
TAO TEH KING.








dan madjoe lebih doeloe, sedeng si tetamoe tjoemah mengikoeti sadja, ini peroepama'an ada berärti, itoe panglima jang termashoer tida perna djadi penjerang atawa memaloemken perang lebih doeloe, hanja lebih soeka membèla diri dari serangan moesoeh. Ini sikep boekan  sadja ada lebih selamet, lapi djoega tjotjok sama watek dari Tao, jang kakoeasa'an dan kabesarannja ada terdapet dalem sifat lemah lemboet. (Ajat 1).

Dengen mengambil sikep tetamoe, itoe panglima boleh djadi telah koempoel tjoekoep tentara tetapi tida dimadjoekenaken tempoer moesoeh; soedah sedia sendjata tetapi tida dipake bekalahi; bersiap dan pegang kepala pedang zonder ditjaboet dari saroengnja; menghampiri pada moesoeh zonder lakoeken pertempoeran. Tegesnja, maski ia soedah sediain segala apa jang perloe aken kalahken itoe moesoeh, ia toch tida maoe bertempoer sabelonnja tjoba saberapa bisa aken beresken sasoeatoe perselisihan dengen ambil djalan dami dengen satjara pantes dan adil. (Ajat 2).


Siapa maloemken perang dengen hati enteng dengen tida perdoeliken kasoedahannja, dan tida pikirin pada kasangsara'an heibat jang itoe peperangan bakal dateng kenpada rahajat, ialah ada teräntjem oleh katjilaka'an dan aken kailangan apa jang paling berharga . Itoe jang diseboet „paling berharga" boekan satoe radja bisa kailangan tachta atawa negrinja, dan satoe generaal kailangan djiwa atawa kahormatannja, hanja itoe peperangan, kapan satoe kalih soedah petjah, membikin manoesia djadi kedjem, boeas dan djahat seperti binatang liar jang tida kenal tjinta kasian, hingga dengen begitoe itoe pang-

